
MINUTI

Il-Minuti tal-Laqgħa Nru. 70 li saret fit-30 ta’ Ġunju 2015 ġew konfermati.

RAPPORT TAL‑AWDITUR ĠENERALI: AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (KONT.)

THE CHAIRMAN (Onor. Jason Azzopardi):  Ngħaddu mal-ewwel għall-kontinwazzjoni tax-xhieda ta’ Dr. Austin Gatt u nitlob sabiex jissejjaħ fil-Kamra.

L-Avukat Austin Gatt daħal fil-Kamra tal-Kumitat.

THE CHAIRMAN:  Dr. Gatt infakkrek li għadek bl-istess ġurament tal-aħħar darba.  Hawn tal-talba mill-media sabiex jittieħdu xi filmati u ritratti tal-ewwel parti tax-xhieda.  Ma jidhirx li hawn oġġezzjoni allura l-permess qed jingħata.  Ovvjament bħas-soltu nitlobkom tużaw ftit circumspection.

Ngħaddi l-kelma lin-naħa tal-Gvern.  Il-Ministru Bonnici.

ONOR. OWEN BONNICI (Ministru għall-Ġustizzja, Kultura u Gvern Lokali):  Nirringrazzjak, Dr. Gatt, talli erġajt ġejt hawnhekk.  L-aħħar darba tkellimna dwar numru ta’ punti, però issa nixtieq nieħdok b’mod kronoloġiku għall-proċessi sakemm inti bdejt minn Ministru u spiċċajt minn Ministru responsabbli mill-Enemalta.  Inti naturalment ġejt elett fl-elezzjoni tal-2003 wara li kont diġà servejt ta’ Ministru mill-1998 sal-2003, però fl-2003 inti ngħatajt inkarigu differenti milli kellek qabel.

THE CHAIRMAN:  Dr. Austin Gatt.

L-AVUKAT AUSTIN GATT:  Kemm nippreċiża li d-dekasteru tat-teknoloġija tal-informazzjoni żammejtu minn wieħed għall-ieħor.

ONOR. OWEN BONNICI:  Imma fejn tidħol ir-responsabbiltà tal-Enemalta kienet xi ħaġa ġdida fl-2003.  Tista’ tgħidilna – naturalment safejn tista’; fejn tħoss li ma tistax tgħidilna u naturalment jiena nirrispetta din il-ħaġa –  meta ġejt briefed mill-Prim Ministru ta’ dak iż-żmien x’kienu l-prijoritajiet fejn tidħol l-Enemalta meta ġejt mogħti l-portafoll ta’ responsabilità tas-settur?

L-AVUKAT AUSTIN GATT:  Mhux tant brief mill-Prim Ministru, però brief...  Fis-sistema tagħna l-brief kien jagħtihulek il-Permanent Secretary u fil-każ tal-Enemalta, li dak iż-żmien kellha Chairman lill-Inġinier Ghirlando, brief mingħandu.  Bażikament huma ndikaw żewġ prijoritajiet, li kienu l-prijorità tat-tariffi li għal żmien twil kienu qed jiġu ssussidjati mill-Ministeru tal-Finanzi għax kienu ħafna, ħafna inqas minn dak li kienet qed tonfoq l-Enemalta biex tipproduċi l-elettriku.  It-tieni prijorità kienet l-ageing plant li kien hemm bżonn li wieħed jippjana kif se jbiddel l-impjant li għalkemm ma rridx ngħid li kien qed jispiċċa, nafu li l-Marsa kienet antika u Delimara ukoll kien beda jgħabbi ż-żmien fuqha.  Jiġifieri jekk tħares ‘il quddiem kien hemm bżonn ta’ investiment, però fl-opinjoni tiegħi kien hemm żewġ prijoritajiet oħra, waħda kienet imminenti għalina li konna deħlin fl-Unjoni Ewropea – ma kienx għadu sar ir-referendum però kienet cavallo di battaglia sħiħa għalina – u allura jien bħala Ministru ridt ngħid x’se jiġri jekk se nidħlu fl-Ewropa u bir-reġim differenti li jeżisti fl-Unjoni Ewropea kif se jeffettwana u allura rridu nippjanaw għal dak.  Kien hemm ukoll il-prijorità, li kważi individwajt mill-ewwel, tan-nuqqas ta’ struttura ta’ management fl-Enemalta.  Fl-2003,  l-Enemalta ma kellha prattikament ebda middle management u ftit senior management minn inġiniera li kienu tajbin ħafna bħala inġiniera, imma mhux neċessarjament għax għandek inġinier tajjeb għandek manager tajjeb.  

ONOR. OWEN BONNICI:  Meta assumejt ir-rwol il-ġdid inti tkellimt mal-Ministru ta’ qablek?  Meta ngħatajt l-inkarigu, ħassejt f’xi żmien li għandek tibgħat għall-Ministru ta’ qablek u tistaqsih xi domandi?  Naturalment qed nitkellmu fuq l-istess partit fil-gvern, jiġifieri ma kienx hemm bidla fil-partiti.

L-AVUKAT AUSTIN GATT:  Sinċerament ma niftakarx, però f’diversi dekasteri oħra għamiltha u nassumi li għamiltha anke hawnhekk, però sinċerament ma niftakarx. 

ONOR. OWEN BONNICI:  Jiġifieri din il-lack of management structure ma tafx jekk iddiskutejthiex mal-Ministru preċedenti għax qed tgħidilna li għadda ż-żmien. Hux hekk?

L-AVUKAT AUSTIN GATT:  Sinċerament kieku ddiskutejtha kont ngħidlek, imma l-probabilità hi li iva u ngħidlek għaliex.  Anke meta ma kontx Ministru tal-Enemalta, fid-diskussjonijiet li jqumu fil-Kabinett b’relazzjoni ma’ dan, din kienet ħaġa evidenti u kien hemm ħaġa li jien dejjem kont totalment kontra tagħha – sfortunatament dan il-Gvern ma jaqbilx miegħi fuqha – u din hija l-kunċett ta’ executive chairman.  Din kont ngħidha lill-Ministru preċedenti diversi drabi. Veru li kien hemm diffikultà għax fi żmien il-Ministru preċedenti kienu ħarġu calls għal chief executive officer (CEO) u ma kien applika ħadd u l-Professur Ghirlando spiċċa minn Chairman sar Executive Chairman għal żmien twil.  Din kienet ħaġa li totalment ma naqbilx magħha fuq bażi kunċettwali u kull fejn kelli bord jew kumpanija li kont responsabbli għalihom jien – u fl-2003 kelli diversi – kollha kellhom non-executive chairman and a full time CEO għax jiena nemmen li ċ-check and balance li għandek bżonn bejn min hu responsabbli għall-management u min hu responsabbli għall-policy tinħoloq b’dan il-mod u mhux titħawwad waħda f’oħra.  Però hemm min ma jaqbilx miegħi u mhijiex kwestjoni ta’ xi dogma.  

ONOR. OWEN BONNICI:  Ikkorreġini jekk m’iniex qed ngħid sew li fl-2003 il-ftehim vantaġġjuż tax-xiri taż-żejt mal-Libja kien intemm.  Inti x’tista’ tgħidilna fuq din il-ħaġa?

L-AVUKAT AUSTIN GATT:  Le, kien intemm qabel.

ONOR. OWEN BONNICI:  Meta kien intemm?  

L-AVUKAT AUSTIN GATT:  Jekk niftakar sew – qed nitkellem mill-memorja – kien intemm jew fl-aħħar tal-2001 jew fl-aħħar tal-2002.  U kien intemm għal żewġ raġunijiet; skada l-perjodu tal-ftehim u l-kuntratt kien vantaġġjuż fil-bidu meta sar, però imbagħad kellu escalation clauses u iktar ma jdum iktar kien jeskala.  Is-suq kien waqa’ u allura fl-aħħar parti kien hemm żmien fejn konna qed nixtru ż-żejt ħafna iktar ogħla milli kien fis-suq.  Fil-fatt fl-aħħar parti tal-kuntratt, l-Enemalta – qed nerġa’ nitkellem mill-memorja – kienet bdiet tixtri ż-żejt ukoll minn fuq is-suq filwaqt li kienet qed iġġib mil-Libja. 

ONOR. OWEN BONNICI:  Jiġifieri fil-perjodu fejn kien hemm il-ftehim mal-Libja pajjiżna kien jixtri ż-żejt direttament mil-Libja, tneħħi l-perjodu finali fejn inti qed tgħidilna li kien imur għal fuq is-suq ukoll.

L-AVUKAT AUSTIN GATT:  Bażikament, iva.  

ONOR. OWEN BONNICI:  Jiġifieri pajjiżna l-ewwel darba li daħal biex jixtri ż-żejt b’mod kompetittiv kien, bejn wieħed u ieħor fis-sena 2000?

L-AVUKAT AUSTIN GATT:  Le, għax trid tiftakar li għandek diversi żjut u ħafna miż-żjut l-oħra ma kenux jinxtraw mil-Libja.   Iż-żejt raffinat ma kienx jista’ jinxtara mil-Libja; kien jinxtara crude imbagħad jiġi rraffinat x’imkien ieħor.  Din is-sistema kien daħħalha l-Prim Ministru Mintoff, liema sistema kienet ikkumplikata ħafna, bi żvantaġġi kbar għalkemm kellek il-vantaġġ tal-prezz li kultant jikkumpensalek.   Però ma jfissirx li waqt li kien għaddej il-ftehim bilfors ġibna kollox mil-Libja; kien hemm ħafna drabi, taħt Gvernijiet differenti, fejn kien jaqbillek tbaxxi l-parti li ġejja mil-Libja u tixtri mis-suq.  Ovvjament fejn jaqbillek, tqabbel.

ONOR. OWEN BONNICI:  Inti ċert li qabel is-sena 2000 kien jinxtara crude oil anke mis-suq?

L-AVUKAT AUSTIN GATT:  Wara s-sena 2000 żgur.

ONOR. OWEN BONNICI:  U qabel is-sena 2000?

L-AVUKAT AUSTIN GATT:  Qabel is-sena 2000 m’iniex daqshekk ċert, imma naħseb li iva.  Naturalment qed nitkellem mill-memorja.  Kien hemm rapporti fuq rapporti fuqhom u niftakar li kien hemm xi mention tagħha, però m’għandi ebda knowledge diretta.

ONOR. OWEN BONNICI:  Jien qed nistaqsik jekk iniex korrett li ngħid li l-ewwel darba, jew l-ewwel drabi, li pajjiżna beda jixtri ż-żejt crude biex jużah ħalli jipproduċi l-elettriku – m’aħniex qed nitkellmu fuq l-eċċezzjonijiet – minn fuq is-suq u mhux minn sors dirett fil-Libja, huwa proprju dak iż-żmien.  

L-AVUKAT AUSTIN GATT:  Tista’ tkun korrett u tista’ ma tkunx.  Trid tistaqsi lil xi ħadd li verament kien involut f’dawn l-affarijiet dak iż-żmien.  Jien li naf żgur hu li wara l-2001 inxtara, però naf ukoll li xi darba qrajt xi rapport fejn kien hemm indikat li ġieli xtraw, imma this is going back too long biex nibqa’ niftakar preċiż jekk iniex korrett jew le.  And it makes sense.

ONOR. OWEN BONNICI:  Fil-mument li pajjiżna beda jixtri ż-żejt mis-suq inħolqot realtà ġdida.  Jien hemmhekk irrid nasal, jiġifieri ma rrid nasal imkien iktar; wara li ma bqajniex nixtru direttament mil-Libja inbidlu l-affarijiet fil-mod kif noperaw.  

L-AVUKAT AUSTIN GATT:  At the end of the day fir-realtà ftit kienet tagħmel differenza għax inti mil-Libja tixtri l-crude, imbagħad trid tħallas is-CIF, trid tibagħtu x’imkien ieħor, trid tinnegozja r-raffinar tiegħu, u trid terġa’ iġġibu bil-vapur.  Jiġifieri bejn li tixtri mis-suq u li tixtri mil-Libja naħseb l-argument kien prezz biss, però m’iniex espert u aħjar ma nkomplix għax qed nagħmel ħafna assumptions li m’iniex kompetenti biex nagħmilhom.

ONOR. OWEN BONNICI:  Imma taqbel miegħi li d-differenza bejn li tixtri mil-Libja u li tixtri mis-suq hija li fil-mument li bdejt tixtri mis-suq bil-prezz kompetittiv ħloqt il-kunċett ta’ commission agents u nies li jidħlu f’agency agreements, xi ħaġa li hija leċita fix-xogħol tagħhom.  Jiġifieri nħolqu dawn il-commission agents in vista tal-ftuħ tax-xiri tal-prodott.  

L-AVUKAT AUSTIN GATT:  In parti għandek raġun, imma mhux bilfors hekk għax mhux kull kumpanija taħdem bil-commission agents; hemm xi kumpaniji li jaħdmu direttament.  In ogni caso, qabel ukoll kien hemm il-commission agent biex tirraffina ż-żejt.  Again hemm kumpaniji tar-raffinar li jaħdmu b’commission agents u hemm oħrajn li ma jaħdmux b’commission agents, jiġifieri at the end of the day id-dinja hija kollha l-istess.  

ONOR. OWEN BONNICI:  Inti sirt Ministru fl-2003 u allura qegħdin nitkellmu fuq x’kien jiġri tliet snin qabel sirt Ministru inti.  Safejn taf inti, aħna minn fejn konna nirraffinaw?

L-AVUKAT AUSTIN GATT:  M’għandi assoluament l-ebda idea.  Kieku kelli ngħidlek x’nista’ nimmaġina, naħseb l-Italja kien jagħmel sens, imma jekk hux l-Italja jew Sqallija m’għandi ebda idea.  

ONOR. OWEN BONNICI:  Wara l-2003, meta inti sirt Ministru, sibt sitwazzjoni fejn iż-żejt kien qed jinxtara minn fuq is-suq b’mod liberu, jiġifieri mhux iktar mil-Libja b’mod dirett, imma mis-suq b’mod liberu.  At that stage li pajjiżna qaleb għal din ir-realtà ġdida, kien hemm il-mekkaniżmi in place li jassiguraw is-serjetà?

L-AVUKAT AUSTIN GATT:  Parti mis-set up li kellha l-Enemalta kienet li kien hemm kumitat tal-kuntratti li jiddilja bit-tenders taż-żejt li joħorġu.  Ħalli mmur ftit lura.  Meta twaqqfet l-Enemalta mill-Gvern Laburista fl-1977 għal xi raġuni ddaħħlet klawsola fil-liġi – li baqgħet dejjem hemm u għadha hemm sal-lum – li tgħid li t-tenders għaż-żejt ma jaqgħux taħt il-Kumitat tal-Kuntratti tal-Gvern u li l-Enemalta hija awtonoma f’dak li għandu x’jaqsam mat-tendering procedures u tikkontrolla hi stess dak li għandha tagħmel.  Jiġifieri mit-twaqqif tagħha, l-Enemalta dejjem kienet hi li nnegozjat, meta xtrat direttament, sakemm ma ndaħalx il-Gvern.  Nafu pereżempju l-kuntratt tal-Libja ma sarx mill-Enemalta, imma l-Gvern ta’ dak iż-żmien kien iddeċieda li jagħmel dan il-kuntratt u qalilha li issa minn “hawnhekk” trid tixtri.  Meta l-Prim Ministru kien irtira u kien sar Prim Ministru Dr. Karmenu Mifsud Bonnici – Ministru Bonnici, inti kont għadek żgħir wisq – kien ħallielu x-xiri taż-żejt u l-Bank Ċentrali f’idejh, imma apparti dawn l-affarijiet dejjem l-Enemalta kienet responsabbli biex tixtri ż-żejt u fl-istruttura tal-Enemalta kien hemm dan il-kumitat li jieħu ħsieb it-tenders mhux biss taż-żejt, imma t-tenders kollha li toħroġ l-Enemalta.

ONOR. OWEN BONNICI:  Naqblu però li r-realtà tinbidel kompletament minn meta tixtri direttament mingħand sors wieħed u meta titlob sejħiet mis-suq b’mod apert?

L-AVUKAT AUSTIN GATT:  Ma nafx xi tfisser b’realtà.  Jien personali nippreferi s-suq.

ONOR. OWEN BONNICI:  Imma trid tilqa’ għaliha mil-lat ta’ kontrolli, mil-lat ta’ good governance u x’naf jien.

L-AVUKAT AUSTIN GATT:  Jekk jiena nagħmel kuntratt biex xi ħadd jagħtini 100 siġġu, nagħmlux direttament jew nagħmlux minn fuq is-suq ma tantx jagħmel differenza fejn il-prezz huwa stabbilit għax il-kwalità rrid niċċekjaha ma jmurx jagħtini siġġu minflok ieħor, l-ispejjeż tat-traġitt irrid nikkalkulahom u l-ispejjeż, f’dan il-każ tar-raffinar, irrid nikkalkulahom ukoll. Jiġifieri fir-realtà x’kien ibiddel?  Fir-realtà kien ibiddel li l-political agreement bejn Malta u l-Libja kellu prezz fiss ta’ crude  – “so much” per barrel; jekk niftakar sew, fil-bidu kien “so much” under Platts –...  Fiż-żejt il-prezz tas-suq huwa magħruf  bħala Platts  price  li huwa l-average price tax-xahar.  L-agreement kien monthly Platts minus pereżempju 50c jew $1, però kull sena dak id-discount jibda jonqos sakemm jiġi plus, so it becomes negative.    Ovvjament il-Libjani riedu jkopru l-parti tagħhom.  Jiġifieri biex tikkompara mas-suq jiddependi x’inhi s-sitwazzjoni tas-suq.  Ejjew nieħdu s-suq illum.  Illum żgur li ma jaqbillekx tagħmel long-term agreements ma’ xi ħadd.  Fl-opinjoni tiegħi – again m’iniex espert – illum jaqbillek tagħmel long-term hedging għax jekk insib prezz biex nagħmel hedging at $65, jiġifieri $10 iktar milli jiswa llum, kont immur long-term u no way m’għandi producer li jagħtihuli llum long-term.  Jiġifieri diffiċli tgħid x’jaqbillek tagħmel f’dan il-logħob.  

ONOR. OWEN BONNICI:  Però id-domanda mhijiex jekk jaqbillekx, imma li ladarba issa qed tixtri mis-suq b’mod miftuħ b’tendering procedure irid ikollok il-kontrolli in place.

L-AVUKAT AUSTIN GATT:  Naqbel perfettament, imma fit-tnejn irid ikollok il-kontrolli.

ONOR. OWEN BONNICI:  Fit-tnejn irid ikollok il-kontrolli, m’hemmx dubju, però fil-mument li inti qed tmur għas-suq miftuħ, fil-mument li nħolqu l-commission agents u dawn l-affarijiet kollha, naħseb li taqbel miegħi li l-kontroll irid ikun akbar.

L-AVUKAT AUSTIN GATT:  Irid ikollok kontrolli differenti jew addizzjonali, għax ovvjament trid tikkontrolla li t-tender jinkiteb tajjeb għalkemm xorta ngħid li f’ta’ qabel ma kienx joħroġ tender biex tixtri l-crude, però kien joħroġ tender biex tirraffina.   Jien naħseb li l-istess.  Żgur li jrid ikollok il-kontrolli.  Issa jkollokx fit-tnejn jew f’wieħed...

ONOR. OWEN BONNICI:  Fiż-żmien li kont Ministru inti rriżulta li l-Minuti li kien jieħu l-kumitat li kien jixtri ż-żejt u kien jinnegozja – qabel ma kienx ikun hemm bżonn ta’ negozjar għax kienu jixtru mil-Libja u suq għax sebaħ – kienu taħżiż; xi ħadd jagħmel fjura bil-lapes, ieħor jagħmel l-Xs u dawn l-affarijiet.  Inti jidhirlek li dawk huma kontrolli aċċettabbli?

L-AVUKAT AUSTIN GATT:  Il-Minuti li ġew esebiti hawnhekk – li kien l-ewwel darba li jien qatt rajthom – definittivament ma kenux adegwati.  Mhux hekk għandhom jinżammu Minuti ta’ laqgħat ta’ kumitat.

ONOR. OWEN BONNICI:  B’dan il-mod ta’ minute keeping jekk jiena rrid inkun naf x’ġara ħames snin wara, kapaċi nsib l-audit trail?  Kapaċi nifhem il-proċess li sar?  Kapaċi nifhem għaliex intgħażel “A” u mhux “B”?

L-AVUKAT AUSTIN GATT:  Naħseb li iva, għax essenzjalment jekk iżżomm – u dan jidher li kien inżamm – il-karti kollha tat-tender fil-file, m’għandekx xi assum tagħhom.  Milli smajt hawnhekk – jien la rajt files u lanqas xejn – kienet tinżamm ukoll sheet bil-prezzijiet komparati.  Minn din tista’ tasal għalkemm trid tieħu ħafna iktar żmien. Naqbel miegħek li dak mhuwiex mod kif inżammew il-Minuti.  Il-fatt li sena wara sena tjieb il-mod kif iżommuhom jindika li l-mod kif kienu jinżammu qabel ma kienx tajjeb.  Però dak ma sarx matul dak iż-żmien, jiġifieri jekk immorru lura nimmaġina li l-istess ħaġa se ssib.  Jien ma mortx lura u naħseb l-Awditur ma marx lanqas.

ONOR. OWEN BONNICI:  Mill-informazzjoni li ġietna hawnhekk irriżulta li sakemm l-Enemalta kienet tixtri mil-Libja u ftit wara, kienu jinżammu Minuti ttajpjati.  Aħna rajnihom hawnhekk.

L-AVUKAT AUSTIN GATT:  Jien ma rajthomx. Mela kien f’xi waħda mis-seduti li ma segwejtx.

ONOR. OWEN BONNICI:  Jiġifieri kien hemm Minuti ttajpjati puliti u dawn l-affarijiet kollha.  Meta mbagħad il-Gvern jew l-Enemalta ħadet deċiżjoni tajba li niftħu s-suq u nibdew ninnegozjaw, il-Minuti ttajpjati sparixxew u bdejna naraw it-taħżiż.  Lili waħda mill-iktar affarijiet li nkwetatni minn dan kollu hija proprju din il-kumbinazzjoni.  Hija kumbinazzjoni li qabel kienu jittieħdu l-Minuti ttajpjati u meta morna għas-suq miftuħ bdejna naraw it-taħżiż?

L-AVUKAT AUSTIN GATT:  Jiena li nista’ ngħidlek hu li dak mhux mod kif jinżammu l-Minuti.  S’hemm nista’ nasal jien.  Kieku xi ħadd ġibidli l-attenzjoni li l-Minuti kienu qed jinżammu hekk, kont l-ewwel wieħed li nordna u nagħti ministerial directive oħra – niġi kkritikat kemm niġi kkritikat – li mhux hekk għandhom jinżammu l-Minuti.  

ONOR. OWEN BONNICI:  Fl-2003 meta sirt Ministru inti appuntajt Chairman ftit wara li spiċċa l-Prof. Ghirlando.  Tista’ tgħidilna ftit il-proċess kif għażilt dan iċ-Chairman?
L-AVUKAT AUSTIN GATT:  Tkellimt mal-Prim Ministru, il-persuna kienet aċċettabbli għall-Prim Ministru, morna Kabinett – bħal fil-każ taċ-chairmen l-oħrajn kollha – il-Kabinett approva u nfurmajt lill-persuna.

ONOR. OWEN BONNICI:  U min hi l-persuna li qed nitkellmu fuqha?  

L-AVUKAT AUSTIN GATT:  Tancred Tabone.  Naħseb li kulħadd jaf!

ONOR. OWEN BONNICI:  Minbarra Chairman tal-Enemalta, Tancred Tabone kien inħatar ukoll Chairman ta’ xi kumpanija sussidjarja tal-Enemalta?

L-AVUKAT AUSTIN GATT:  Ma naħsibx li kien hemm.

ONOR. OWEN BONNICI:  Pereżempju l-Malta Investment Management Company Ltd (MIMCOL)?

L-AVUKAT AUSTIN GATT: Le, ma kienx.  

ONOR. OWEN BONNICI:  Le?

L-AVUKAT AUSTIN GATT:  No, definitely not.  Kien diġà qabel Chairman tal-Mediterranean Offshore Bunkering Corporation (MOBC), imbagħad l-MOBC...

ONOR. OWEN BONNICI:  Skużani jien għedtlek MIMCOL, għandek raġun. Niskuża ruħi.  Ridt ngħid MOBC.  

L-AVUKAT AUSTIN GATT:  Mal-MOBC kien ħafna qabel.

ONOR. OWEN BONNICI:  Mela spjegalna ftit.

L-AVUKAT AUSTIN GATT:  Fl-amministrazzjoni 2003-2008 Tancred Tabone kien Chairman ta’ MOBC – ma nafx jekk hux fil-bidu nett jew aktar tard – u meta sirt jien, sibtu hemmhekk.  Però l-MOBC dak iż-żmien ma kenitx sussidjarja tal-Enemalta, l-MOBC kienet direttament owned mill-Gvern, mingħalija lanqas mill-MIMCOL imma direttament mill-Ministeru tal-Finanzi.  Meta fl-2004 ddeċidejna li l-MOBC ma tibqax tinnegozja iktar minħabba kwestjonijiet ta’ accounts, ix-shareholding għadda għand l-Enemalta u għalhekk saret sussidjarja tal-Enemalta.  Biex ikollok idea ċara, Tancred Tabone preċedentement – insejt f’liema leġiżlatura – kien ukoll Chairman tal-Water Services Corporation (WSC), però mingħalija dak kien bejn l-1992 u l-1996.

ONOR. OWEN BONNICI:  Lil Tancred Tabone sibtu hemmhekk bħala Chairman tal-MOBC, imbagħad inti appuntajtu Chairman ta’ Enemalta.  Allura nkun korrett jekk ngħid li meta MOBC ġiet assorbita bħala sussidjarja ta’ Enemalta, baqa’ Chairman tat-tnejn?

L-AVUKAT AUSTIN GATT:  Iva, għax imbagħad ġiet sussidjarja ta’ Enemalta, kienet non-trading u allura ma kienx jagħmel sens toqgħod tqabbad Chairman ieħor.

ONOR. OWEN BONNICI:  Inti kont smajt b’irregolaritajiet fl-MOBC?

L-AVUKAT AUSTIN GATT:  Assolutament, le.  Diġà irrispondejt id-darba l-oħra li kien l-Onor. Leo Brincat, illum Ministru, li għamel xi mistoqsijiet parlamentari u rrispondejthom kif stajt, però dik l-unika ħaġa li smajt jien.

ONOR. OWEN BONNICI:  Qabel ma kont smajt xejn, la fuq Tancred Tabone u lanqas fuq Frank Sammut?

L-AVUKAT AUSTIN GATT:  Nassigurak li meta jien kelli suspett f’xi ħadd, dejjem mort għand il-Kummissarju tal-Pulizija u bis-saħħa ta’ meta mort jien għand il-Kummissarju tal-Pulizija, aħna waqqafna wieħed mill-ikbar tenders li qatt kien hawn Malta, kien tender ta’ €26 miljun tal-IT, konna wasalna fl-aħħar, kien kruċjali biex niftħu l-Isptar Mater Dei li nagħtu t-tender tal-IT, kellna suspett li wieħed min-negozjaturi tagħna qed jgħaddi l-informazzjoni, u mhux biss waqqafna t-tender u erġajna ħriġniha, imma mort għand il-Kummissarju tal-Pulizija u rrappurtajt is-suspett li kelli u fil-fatt spiċċa biex tellgħu l-Qorti.  Meta kellna l-każijiet tal-liċenzji tas-sewqan li kien qajjem l-Onor. Mizzi li jaqilbulhom mingħajr ma jagħmlu t-test, l-istess ħaġa, mort għand il-Pulizija u tlabthom jinvestigaw, minkejja li  min kien involut – biex inkunu għedna kollox – kienu jappartjenu lill-Partit Nazzjonalista u wieħed minnhom kien anke kandidat.  Jien qatt ma ddejjaqt immur għand il-Pulizija u kieku qatt smajt xi ħaġa kont immur direttament għand il-Pulizija, ma kont niddejjaq xejn, xejn, xejn li nagħmilha.  

ONOR. OWEN BONNICI:  Il-kwestjoni kienet jekk kellekx tkun taf li għaddej.  Dik hi d-domanda.

L-AVUKAT AUSTIN GATT:  Mhux hekk hu!

ONOR. OWEN BONNICI:  Se ngħidlek għalfejn; m’iniex qed nitfagħha fl-arja.  Meta kien ġie jixhed George Farrugia kien qal li fi żmien Tancred Tabone, jekk ma tħallasx ma tiekolx.  Naħseb li dan kien l-iktar statement li laqatni f’dawn il-laqgħat kollha; jekk ma tħallasx ma tiekolx.  U l-impressjoni li ta kienet li it was a known secret, jiġifieri kull min kien fin-negozju...  Dan x’ta x’jifhem lili George Farrugia; jista’ jkun li fhimt ħażin, però ma naħsibx li fhimt ħażin.  George Farrugia ta x’jifhem li taħt Tancred Tabone, jekk ma tħallasx ma tiekolx u din kienet mifruxa, kienet xi ħaġa li kienu jafuha n-nies.  Id-domanda tiegħi hi jekk inti kontx taf li jekk ma tħallasx ma tiekolx.

L-AVUKAT AUSTIN GATT:  Nerġa’ nirrepeti bl-iktar mod skjett u ċar, la qatt smajt u lanqas qatt kelli ħjiel.  Kieku kont smajt jew kelli ħjiel ma kont niddejjaq xejn immur għand il-Kummissarju tal-Pulizija personalment kif għamilt f’każijiet oħra fejn ma qgħadtx niddejjaq li kien hemm nies tal-Partit Nazzjonalista nvoluti u rrappurtajt.  Dak huwa d-dover ta’ ministru.

ONOR. OWEN BONNICI:  Fl-2003 sibt lil Tancred Tabone Chairman ta’ MOBC.  Frank Sammut xi rwol kellu dak iż-żmien, qabel l-2003?  

L-AVUKAT AUSTIN GATT:  Qabel l-2003 Frank Sammut kien CEO; kien ilu CEO mis-snin tmenin taħt amministrazzjonijiet differenti.  

ONOR. OWEN BONNICI:  Meta kien hemm id-deċiżjoni li l-MOBC tiġi non-trading ġara xi ħaġa minn Frank Sammut.  X’kienet id-deċiżjoni li ħadt?

L-AVUKAT AUSTIN GATT:  Illi m’għandniex bżonn CEO u allura tterminajnilu x-xog]ol.  Kellna parir legali li rridu nagħtuh xi compensation, tajnih il-compensation u waqqafnilu x-xogħol.  

ONOR. OWEN BONNICI:  Jien m’għandix aċċess għall-proċeduri kriminali, però minn dak li deher fil-ġurnali joħroġ li Frank Sammut ammetta rregolaritajiet serji li ġraw fl-MOBC meta hu kien CEO u hemm perjodu fejn inti kont il-Ministru responsabbli.  Kif tirrispondi għaliha din?

L-AVUKAT AUSTIN GATT:  Jekk tara preċiż x’qal Frank Sammut tara li hu jgħid – almenu milli qrajt fil-gazzetti – li kien sar agreement bejn MOBC u Island Bunker Oils Ltd. (IBOL) fuq supply u storage ta’ fuel, eċċ.  Illum qisu qed jirriżulta – qed noqgħod attent kif ngħidha biex ma nippreġudikaw ebda proċeduri – li jista’ jkun li Frank Sammut kien fl-istess żmien shareholder f’IBOL.   Dak l-agreement ma sarx fi żmieni, imma sar qabel ma sirt Ministru jien.  Kien  a three-year agreement allura it overlapped maż-żmien tiegħi, però ġie ffirmat qabel u jien assolutament lanqas kont naf bih, lanqas kont naf li jeżisti.

ONOR. OWEN BONNICI:  Jiġifieri rriżulta li IBOL litteralment użaw lil MOBC kemm jifilħu għall-gwadann tagħhom.

L-AVUKAT AUSTIN GATT:  Iva, biex jagħmlu l-bunkering.  

ONOR. OWEN BONNICI:  U wżawha bla ħniena.

L-AVUKAT AUSTIN GATT:  Imma kien hemm kumpaniji oħra li qed jużaw l-istorage facilities ta’ MOBC, mhux huma biss.   Naħseb li wieħed irid jeżamina hu l-validità tal-kuntratt li kien sar. Is it a commercial contract?  Were the terms iktar speċjali?  Imma dan mhux jien irrid ngħidu.
ONOR. OWEN BONNICI:  L-Awditur jidħol f’każijiet.  Jiġifieri hawnhekk fir-rapport...

L-AVUKAT AUSTIN GATT:  Imma din ma jitrattahiex.  Hawnhekk qed nitkellmu fuq l-2002.

ONOR. OWEN BONNICI:  Ir-rapport jitkellem dwar affarijiet li ġraw...

L-AVUKAT AUSTIN GATT:  Imma dik tal-barges.  Jien naħseb fuq...

ONOR. OWEN BONNICI:  Ħdejn l-oħrajn din l-inqas waħda.

L-AVUKAT AUSTIN GATT:  Skont il-gazzetti qed nifhem li l-Pulizija għal dan qed jirriferu għall-akkużi.  Lili ħadd ma kellimni fuqha.

ONOR. OWEN BONNICI:  Hemm elenku sħiħ fejn jidher pattern ċar – dejjem milli qrajt fil-gazzetti – però sfortunatament meta ġejna biex nistaqsu lill-persuni akkużati, għamlu kawża lill-Onor. Azzopardi fejn qed jgħidu li għandhom...  Għandek is-sostenn kollu tiegħi... 

L-AVUKAT AUSTIN GATT:  Hemm l-iSpeaker ukoll fiha.

ONOR. OWEN BONNICI:  Saret kawża minn min hu akkużat fejn qed jgħid li għandu dritt għal smigħ xieraq, għas-silenzju u dawn l-affarijiet kollha.

L-AVUKAT AUSTIN GATT:  Ġejja mill-Ministru tal-Ġustizzja li jitkaża biha din...!

ONOR. OWEN BONNICI:  Jien m’iniex qed nitkaża, sempliċement qed ninfurmak.  Jista’ jkun li forsi kienet waħda mis-seduti li ma segwejtx.  Qed ninfurmak li meta ġew hawnhekk u kellna dawn id-domandi lesti biex nistaqsuhom, kollha qalu li għandhom kawżi pendenti u naturalment aħna qbilna unanimament li jagħmlu l-kawżi li għandhom jagħmlu, il-Qorti tiddeċiedi hi, imbagħad skont dak li tiddeċiedi l-Qorti aħna nagħmlu.  

L-AVUKAT AUSTIN GATT:  U issa qed jgħaġġlu l-Qrati!  

ONOR. OWEN BONNICI:  Veru qed jgħaġġlu.  (Interruzzjonijiet) Fil-Kostituzzjonal qed jgħaġġlu, mexjin. (Interruzzjonijiet)  Imma jekk intom ma kkjamajtux fil-kawża lill-Partit Laburista, it-tort huwa tagħkom.  Elementari dik.  

Mela mbagħad Tancred Tabone sar Chairman ta’ MOBC.  Inti tikkonferma li Tancred Tabone għal mument ried li jkollu bħala konsulent lil Frank Sammut?

L-AVUKAT AUSTIN GATT:  Iva, diġà spjegajtha d-darba l-oħra din.  Enemalta kellha problemi kbar biex tirrapporta kull xahar fuq l-istocks tal-petrol, il-balances tagħhom kienu regolarment, xahar wara xahar, ma jaqblux u għalija dik kienet ħaġa li qed nissorveljaw bħala ministeru għax ovvjament kien hemm nuqqasijiet, però xi kultant kien ikun hemm xahar fejn ikun hemm iktar milli suppost.  Jiġifieri żgur li r-reporting systems ma kenux tajbin u Tancred Tabone kien qalli li persuna tajba biex iddaħħal sistemi fl-istorage tal-Enemalta, għax dak kien proprju xogħolha, kien Frank Sammut.  Jien għedtlu li ma kienx jidhirli li kellna nagħmlu lil Frank Sammut għal raġuni politika, fis-sens li ma jistax ikun li nneħħih minn CEO minn naħa u f’daqqa waħda nagħmlu konsulent u jaqla’ il-flus minn naħa oħra.  Qalli li però hu kellu bżonnu, imbagħad jien ċedejtlu però għedtlu li mhux għal iktar minn sena sakemm idaħħal is-sistemi, ir-rapporti li għandhom isiru, ir-record books, il-measurements kif għandhom isiru skont l-international standards, eċċ.  U l-kuntratt ta’ ingaġġ tiegħu bħala konsulent ma’ Tancred Tabone kien jispeċifika b’mod ċar li huwa konsulent biss on the storage of Enemalta.  

ONOR. OWEN BONNICI:  Min tak il-parir biex tieħu d-deċiżjoni li l-MOBC ma tibqax tittrejdja?

L-AVUKAT AUSTIN GATT:  Ħadtha jien, assolutament ma kellix bżonn pariri.  Din ukoll spjegajtha l-aħħar darba.  Jien jidhirli li l-Gvern m’għandu jikkompeti f’xejn mal-privat u żgur li m’għandux jirriskja l-finanzi tal-pajjiż fit-trading fiż-żejt.  Mhijiex funzjoni tal-Gvern li jirriskja l-miljuni billi jittrejdja ż-żejt.

ONOR. OWEN BONNICI: Effettivament MOBC baqgħet biss taħżen iż-żejt.  Hux hekk?

L-AVUKAT AUSTIN GATT:  Hekk hu.  U dak huwa a lucrative business.

ONOR. OWEN BONNICI:  Dażgur, għax m’għandniex ħafna postijiet fejn isir u d-domanda hija kbira ħafna.  Illum irriżultaw li kien hemm ħafna rregolaritajiet u hemm nies li ammettew li saru affarijiet li żgur mhumiex good governance, huma bad governance pure and pure,  u dawn saru fi żmienek.  Xi tgħid għaliha din?

L-AVUKAT AUSTIN GATT:  Jiena jidhirli li kull min naqas mid-dover tiegħu, u jiġi stabbilit hekk fil-qrati tagħna, għandu jeħel il-massimu tal-piena possibbli għax inti ma tistax tagħti l-fiduċja  tiegħek...  Ministru, illum inti qiegħed fl-istess pożizzjoni li kont jien, fis-sens li tidħol b’għajnejk miftuħa għal xi ħaġa għax għandek fiduċja f’persuna – u fil-kariga ta’ ministru, li hawn diversi minnhom madwar din il-mejda, ma tistax taħdem waħdek imma bilfors irid ikollok fiduċja f’ċerti nies –  imbagħad dik il-fiduċja tiġi traduta, hi gravi ħafna.  Però iktar gravi hu l-fatt li tkun ittradejt il-fiduċja tal-poplu Malti.  U għalhekk jien jidhirli li min jinstab ħati li jkun ittradixxa l-fiduċja, il-Qrati tagħna m’għandhomx jeżerċitaw poteri li għandhom u jirriduċu l-pieni, imma għandhom ikunu eżemplari f’dawn l-affarijiet.  

ONOR. OWEN BONNICI: L-Awditur Ġenerali jgħid ukoll li waħda mill-mankanzi kbar li kien hemm kienet li ma kienx hemm policy dwar ix-xiri taż-żejt, jiġifieri kien hemm dak li jgħidulu policy vacuum u fil-fatt din toħroġ diversi drabi fir-rapport.  Kien hawn ukoll jixhed l-ex Ministru Tonio Fenech li “ftaħar” li kien ħadem – u beda jsemmi diversi nies li għenuh – biex illum hemm policy dwar kif jinxtara ż-żejt.  Għaliex fi żmienek ma kienx hemm policy kif tixtri ż-żejt?

L-AVUKAT AUSTIN GATT:  Fl-istatement li għamilt diġà ndirizzajt din id-domanda għax kienet ovvja li ridt nindirizzaha.  Se nirrepeti bażikament dak li għedt fl-istatement.   Naħseb li l-Awditur kien  ikun iktar korrett li jgħid li ma kienx hemm proċeduri bil-miktub u mhux policy għax policy kien hemm – u Chalmers Report huwa eżempju ta’ parti mill-policy – però proċeduri bil-miktub ma kienx hemm, jiġifieri ma kien hemm imkien li jgħidlek – biex inġib żewġ eżempji ħmerija – li t-tender trid tkun bil-Malti u bl-Ingliż, jew li għandu jkun hemm booklet kif hemm fil-Kumitat tal-Kuntratti tal-Finanzi biex jgħidlek kif timxi l-proċedura.  Dan ma kienx miktub u kien ħażin.  Ma kienx hemm lanqas il-metodu ta’ kif għandhom jinżammu l-Minuti u lanqas kien hemm obbligu li jinżammu l-Minuti.  U dan kien ħażin; m’hemm ebda dubju ta’ xejn.  Dawn il-proċeduri bdew jinkitbu meta sar responsabbli l-Ministru Fenech.  Ma jfissirx li ma kienx hemm proċeduri, imma li ma kenux miktubin.  Din hi d-differenza.  Naħseb li kieku l-Awditur tkellem ftit kemm mal-ex Chairman, is-Sur Tranter, kif ukoll mal-ex Chief Financial Officer, is-Sur Pandolfino, kienu jgħidulu x’kienu l-proċeduri.  Però veru ma kenux miktubin u din ma kenitx ħaġa tajba.  Kieku jien kont naf, kont nordna li ssir għax ma kenitx mansjoni tiegħi.  Jekk wieħed jaqra l-liġi jara li d-distinzjoni bejn il-Ministru, il-Bord tal-Enemalta u r-responsabbiltajiet tas-CEO hija ċarissima.  Aħna għamilna liġi – u  niftaħar li għamiltha fi żmieni – biex niddefinixxu b’mod dettaljat ħafna fejn qegħdin ir-responsabbiltajiet ta’ kulħadd, biex ma jkunx hemm ekwivoċi li ħafna drabi jqumu f’dawn il-korporazzjonijiet, u għamilniha fi Transport Malta u anke fil-WSC għax dawk kienu t-tliet annimali l-kbar.  Jekk tħares lejha tara li l-obbligu tal-proċedura kienet tal-bord, u żgur li obbligu tal-management kien ikun tas-CEO.  Nerġa’ ngħid illi kieku jien sirt naf biha kont nagħti ministerial directive għax huwa ovvju li dawn l-affarijiet għandhom jinkitbu, u min ħadem mingħajr ma nkitbu, fl-opinjoni tiegħi żbalja.  

ONOR. OWEN BONNICI:  Però id-dokument ta’ Chalmers mhuwiex policy, huwa suġġeriment...

L-AVUKAT AUSTIN GATT:  Ma naqbel miegħek assolutament xejn.  Jekk qrajtu taf li l-konklużjoni ta’ Chalmers hija ċarissima.  
ONOR. OWEN BONNICI:  Qrajtu u s-Sur Chalmers ġie hawnhekk u spjegaha.

L-AVUKAT AUSTIN GATT:  Il-konklużjoni ta’ Chalmers hi li l-hedging fuq il-crude oil irid isir b’”dan” il-mod u b’”dawn” il-metodi, il-hedging fuq il-petrol u d-diesel  m’għandux isir, imma għandu jiġi monitored.  Qed ngħid fi ftit kliem dak li kien fih ir-rapport li kien fih 40 jew 50 paġna.  That is the policy, il-bqija huma proċeduri.  L-unika policy li hemm hi li se nixtri l-crude oil u se nixtrih bl-iktar prezz vantaġġjuż li hu skont it-tender li noħroġ.  Mhux dik hi l-policy?  

ONOR. OWEN BONNICI:  Imma minn fejn toħroġ din?  Illum toħroġ għax kollox huwa kristalizzat.

L-AVUKAT AUSTIN GATT:  Kif joħroġ it-tender, għand min għandu jmur it-tender, b’liema lingwaġġ għandu jkun it-tender u kemm għandu jdum miftuħ it-tender huma proċeduri mhux policy.  Almenu jiena din id-distinzjoni li nagħmel.   A policy decision hi kif qed tgħid il-ministerial directive.   Issa ħaddieħor forsi jgħid li dik hija proċedura, ma nafx, imma għalija l-policy li tiddetermina li żgur għandu jkollu say fiha l-Ministru jew jekk ma togħġbux il-policy jagħti ministerial directive biex jgħid “din” għandha tkun il-policy, m’għandhiex tkun il-proċedura, jiġifieri m’għandhiex tkun kemm iddum miftuħa t-tender jew b’liema lingwaġġ għandek tissottometti t-tender jew fi x’ħin jew kif jinfetħu jew quddiem min jinfetħu u kif jinizzjalawhom.  Ejjew nieħdu l-eżempju tal-Kumitat tal-Kuntratti tal-Finanzi, il-General Contracts Committee.  Dan imkien m’għandu policy li jgħid li l-Kumitat tal-Kuntratti għandu jiżgura li kull kuntratt ikun l-iktar wieħed vantaġġjuż.  

ONOR. OWEN BONNICI:  Dak ikun fl-avviż legali.

L-AVUKAT AUSTIN GATT:  Le, il-proċeduri huma fl-avviż legali.  Qed naqbel miegħek li hekk għandhom ikunu u hekk kellhom ikunu, imma mhux il-policy.  At the end of the day, what’s in a name?  Qed naqblu li l-proċeduri dwar x’għandu jsir mit-tender, mill-ħin li jinkiteb sakemm jiġi ppubblikat, sakemm jissottomettu t-tenders u kif jinfetħu t-tenders u xi jsir wara li jinfetħu t-tenders, għandhom ikunu miktuba.

ONOR. OWEN BONNICI:  U fi żmienek ma kenux.  

L-AVUKAT AUSTIN GATT:  Iva, naqblu.  M’iniex qed nikkontestaha!  Il-bord deherlu li ma jiktibhomx u lili qatt ma qalli li ma kitibhomx.

ONOR. OWEN BONNICI:  Biex nitfa’ kollox fil-perspettiva, fl-2012 – ma kontx inti Ministru imma purament biex ikollna idea – il-fuel procurement tal-Enemalta kien jammonta għal €578 miljun.  Ġibt eżempju fuq l-2012, imma qed nitkellmu fuq mijiet ta’ miljuni li kienu qed joperaw f’dan il-vacuum ta’ policy jew procedure, sejjaħlu li trid, tant li kien hemm perjodu minnhom fejn lanqas Minuti suret in-nies ma kienu jieħdu.  Din hija xi ħaġa li tista’ teħodha leġġerment?

L-AVUKAT AUSTIN GATT:  Ministru, l-ewwel nett la ħadtha leġġerment meta sirt naf u lanqas neħodha leġġerment illum, u t-tieni, ma kienx hemm vacuum imma kien hemm proċeduri li ma kenux miktuba.  Imma kien hemm proċeduri dwar fi x’ħin jinfetħu, kif jinfetħu, eċċ.  Li ma kienx hemm proċeduri biżżejjed naqblu wkoll, però inti qed tistaqsi d-domandi lili u jien qed nirrispondik għat-tielet jew ir-raba’ darba u qed ngħidlek li jien ma kontx naf li m’hemmx dawn il-proċeduri bil-miktub.  Li kieku kont naf, kont nordalhom biex jagħmluhom, għalkemm ma kienx id-dover tiegħi, u kont nagħti direttiva ministerjali biex jinkitbu, kif għamel il-Ministru Fenech u għamel sew.  Sfortunatament ħadd qatt ma ġabli dan il-fatt a konjizzjoni tiegħi.

ONOR. OWEN BONNICI:  Naqblu li Roderick Chalmers kont inkarigajtu inti?

L-AVUKAT AUSTIN GATT:  Iva, dażgur.

ONOR. OWEN BONNICI:  Allura għaliex inkarigajtu lis-Sur Chalmers?

L-AVUKAT AUSTIN GATT:  Is-Sur Chalmers ma kienx inkarigat mill-procurement tal-Enemalta.  Kien inkarigat biex jagħmel il-policy.

ONOR. OWEN BONNICI:  Iva, naqblu.  Inti nkarigajt persuna kompetentissima biex tagħmel policy dwar il-procurement tal-Enemalta.  Fil-fatt kien hemm il-Fuel Procurement Advisory Committee  (FPAC)...

L-AVUKAT AUSTIN GATT:  Żewġ kumitati għamilna.

ONOR. OWEN BONNICI:  Naqblu.

L-AVUKAT AUSTIN GATT:  L-ewwel wieħed kellu chairman lill-Prof. Falzon.

ONOR. OWEN BONNICI:  Naqblu.  Fejn jidħol l-FPAC1 u l-FPAC2 inkarigajthom inti u allura jien qed insibha diffiċli nifhem kif qed tgħidli li inti qabbadt lil dawn l-esperti biex jagħmlu dan ix-xogħol, però ma kontx taf li l-proċedura kienet daqshekk mhux fil-livell li wieħed jixtieq.

L-AVUKAT AUSTIN GATT:  Qed niddistingwi għalfejn.  Jien ridt nuża l-brain power ta’ dawn in-nies – mhux huma biss imma kellna wkoll advisor mill-Bank Ċentrali biex jistabbilixxi policy, li kien hemm ukoll paper fuqha, tal-hedging fir-rigward tad-dollar...

ONOR. OWEN BONNICI:  Imma kif qed tgħidli li ma kontx taf u fl-istess waqt qabbadt esperti biex jiktbu l-policy u l-proċedura?

L-AVUKAT AUSTIN GATT:  In-nuqqas li kien hemm, li almenu rriskontrajt jien, kien proprju dwar x’policy se naddottaw meta niġu biex nixtru, jiġifieri x’linja gwida trid tieħu meta tiġi biex tara x’tip ta’ hedge tuża.  Issa jien m’iniex kompetenti biex niddeċiedi dawn l-affarijiet, imma l-Prof. Falzon u t-team tiegħu u l-Prof. Chalmers u t-team tiegħu kienu kompetenti biex jagħmulhom and that’s why they developed a policy.  Li kieku jien sirt naf li l-proċeduri ma kenux miktuba, is-soluzzjoni kienet tkun faċli: aqbad il-proċeduri li għandhom fil-General Contracts Committee, ippublikahom u addottahom!

ONOR. OWEN BONNICI:  U ħadd qatt kien qallek li għaddej xi racket, xi korruzzjoni?

L-AVUKAT AUSTIN GATT:  Ħadd ma qalli, assolutament.  F’daqqa waħda tmurli n-naħa l-oħra, qisna qed nagħmlu kontro eżami!  Diġà rrispondejt u għedt illi kieku kont naf li kien hemm xi racket jew kien hemm xi ħaġa għaddejja, kont immur dritt għandi l-Kummissarju tal-Pulizija, ma nagħtix kas min huwa nvolut u kont nirrapporta lill-Kummissarju tal-Pulizija kif għamilt f’każijiet oħra.

ONOR. OWEN BONNICI:  Joe Falzon – se nsemmih għax semmejtu inti –...

L-AVUKAT AUSTIN GATT:  Il-Professur?

ONOR. OWEN BONNICI:  Iva, il-Prof. Falzon.  Meta xehed hawnhekk kien daqsxejn negattiv fil-kummenti tiegħu u saħansitra qal li biex ikellmek kien qagħad imur jistennik fil-każin tal-Partit Nazzjonalista ta’ ma nafx fejn għax ried ikellmek akkost ta’ kollox.  Hu ried nies sabiex imexxu ‘l quddiem policy fejn jidħol hedging u beda jgħid li biex jiffranka l-flus għal Enemalta, eċċ.  Jiġifieri litteralment, biex jarak, qagħad wara l-kostitwenti fil-każin tan-Nazzjonalisti ta’ ma nafx fejn, il-Ħadd filgħodu, biex ikellmek.  Fil-fatt kien kritiku ħafna.  X’għandek xi tgħid?

L-AVUKAT AUSTIN GATT:  Kif qagħad wara l-kostitwenti l-Ħadd filgħodu ma nafx għax jien qatt ma rajt kostitwenti l-Ħadd filgħodu; il-Ħadd filgħodu kont inkun f’xi każin nieħu xi grokk.  Illum anke dak inqata’!  Prof. Falzon did not want to take no for an answer.  Prof. Falzon ried jimpjega numru ta’ nies, jien ġibt l-OK għal wieħed, forsi tnejn wara sena – irrid inkun ċar li l-ebda Ministru ma kellu dritt jimpega imma ridna mmorru għand l-Uffiċċju tal-Prim Ministru u għand il-Finanzi biex japprovaw kull persuna, mill-bidu sal-aħħar, inkluż is-segretarjat privat tagħna – u Prof. Falzon deherlu li għandu bżonn iktar u kien għamel ħafna paroli.  Ma kellix għalfejn narah għax ir-risposta kienet ċara: dak tista’ timpjega.  Ma jogħġbokx?  Hard luck!  Toqgħodx tidħak, Ministru!  Din hija l-verità!  Jien qatt ma kkritikajt lil Prof. Falzon fuq ix-xogħol tiegħu; bilkemm nifhem il-papers li jiktbu.  Kellkom argument dwar dan ukoll mas-Sur David Spiteri Gingell u l-Onor. Tonio Fenech.  F’dak il-każ ukoll ir-realtà kienet li approvalu n-nofs.  Allura jien xi mmur nagħmel?  Ngħidlu li se nirriżejna minn Ministru għax il-Finanzi approvaw nofs dak li talab David Spiteri Gingell?!  It’s part of life, deal with it!

ONOR. OWEN BONNICI:  Hija wkoll kwestjoni ta’ prijoritajiet.

L-AVUKAT AUSTIN GATT:  Naħseb li tifhimhom dawn l-affarijiet ukoll inti. Xi kultant issib nies li jaħsbu li l-Ministru jista’ jagħmel kollox.

ONOR. OWEN BONNICI:  Għandi esperjenza, imma hija kwestjoni ta’ prijoritajiet ukoll.

Wasalna allura għall-perjodu ta’ Tancred Tabone.  X’inhu l-assessment tiegħek ta’ Tancred Tabone bħala Chairman ta’ Enemalta?

L-AVUKAT AUSTIN GATT:  Inħallu dan l-inċident barra jiġifieri?  Huwa diffiċli li tpoġġini f’pożizzjoni fejn persuna tinsab għaddejja minn proċeduri kriminali u niġġudikaha jien.  Apparti dan, bħala Chairman kien wieħed mit-tajbin.  He knew his business, kien ilu Chairman ta’ diversi korporazzjonijiet, kellu suċċess fil-ħajja privata tiegħu and he knew how to manage a board.  Li nista’ ngħid huwa li forsi kien hands on wisq.

ONOR. OWEN BONNICI:  U inti kif kont taħdem maċ-chairman?

L-AVUKAT AUSTIN GATT:  Ma’ kull chairman kont naħdem l-istess, bażikament meeting mal-bord kollu, u mhux maċ-chairman biss, darba kull sitta jew tmien ġimgħat.

ONOR. OWEN BONNICI:  Jiġifieri mhux one-to-one.

L-AVUKAT AUSTIN GATT:  Sakemm ma tqumx xi ħaġa mil-lat tiegħu jew inkella xi ħaġa kbira li rari ħafna li tqum.  Kull bord li kien ikollna, kbir jew żgħir, hu x’inhu, kull sitta jew tmien ġimgħat kont nagħmel laqgħa mal-bord kollu, mas-segretarju tal-bord, u jekk għandek CEO, miegħu wkoll biex kulħadd ikun in the loop, għax inkella jkun hemm ħafna crossed lines.

ONOR. OWEN BONNICI:  Kemm appuntajt CEOs fi żmienek?

L-AVUKAT AUSTIN GATT:  Waħda mill-fissazzjonijiet li kelli kienet li jkollna a top managment structure.  Meta ħadt ir-responsabilità ta’ Enemalta fl-2003 kien hemm iċ-Chairman li huwa s-CEO, kien hemm chief financial officer li kien ilu hemm żmien u għomor li ma kienx il-livelli li għandna bżonn illum; kellu assistent wieħed u xejn iktar prattikament!  Human resources naħseb li kien nieqes ukoll.  Ma kienx hemm chief information officer u strategy officer; ma kien hemm assolutament xejn!  Wara li ġibt l-approvazzjoni tal-OPM u tal-Finanzi bdejna nibnu struttura.  Is-CEO kienet pożizzjoni diffiċli għax ir-reputazzjoni ta’ Enemalta ma tantx kienet tajba fis-sens ta’ management u wkoll għax kienet daħlet l-atittudni, li ma ssibhiex biss fl-Enemalta, li l-inġiniera kienu jippretendu li jkunu huma, bħat-tobba fl-isptar, l-avukati fil-qrati, eċċ.  u allura ridt tiġġieled din il-mentalità biex iġġib nies li għandhom a management background.  Konna bdejna noħorġu l-calls għas-CEO.  Mingħalija li fi żmieni kien hemm xi tlieta, jekk niftakar sew.  L-ewwel kien hemm Attard, imbagħad kien hemm David, u bejn David u Attard kien hemm ieħor, imbagħad Camilleri wara.  Jiġifieri tlieta jew erbgħa.

ONOR. OWEN BONNICI:  Fl-għażliet tas-CEOs inti kont tiġi kkonsultat?

L-AVUKAT AUSTIN GATT:  Le, Xejn.  Il-bord.

ONOR. OWEN BONNICI:  Jiġifieri inti ssir taf mill-gazzetti?

L-AVUKAT AUSTIN GATT:  Inkun naf min applika għax jinfurmani l-bord, però jagħżel il-bord, ma nagħmilx rakkmandazzjonijiet jien ħlief forsi fil-każ ta’ David Spiteri Gingell li it could have been a direct appointment.  David ovvjament kellu – u għad għandu, fil-fatt dan il-Gvern qed jużah ħafna –  reputazzjoni tajba ħafna fiċ-Ċivil, kien ħadem fil-Malta Information Technology and Training Services (MITTS), kien ħadem għal żmien twil fuq eżerċizzji ta’ ristrutturar tal-Management Systems Unit (MSU), u f’oħrajn.  So he came with a very, very good background.  Għalhekk naħseb li konna appuntajnih direttament.  Biex imbagħad ma qabilx mal-Onor. Tonio Fenech!

ONOR. OWEN BONNICI:  Allura Camilleri kien qabel David Spiteri Gingell?

L-AVUKAT AUSTIN GATT:  Le, wara. Żgur.  Camilleri kien jaħdem mal-British Telecom (BT) l-Ingilterra u ġie recruited minn Tranter, allura bilfors wara.

ONOR. OWEN BONNICI:  Jiġifieri ma ġiex appuntat fi żmienek.

L-AVUKAT AUSTIN GATT:  Fit-tieni parti, mill-2008 ‘l quddiem.

ONOR. OWEN BONNICI:  Jekk David Spiteri Gingell kisirha mal-Onor. Tonio Fenech, huwa evidenti li spiċċa fi żmien l-Onor. Tonio Fenech.  

L-AVUKAT AUSTIN GATT:  L-Onor. Tonio Fenech kien hemm diġà qabel.

ONOR. OWEN BONNICI:  Inti qed tgħidli li kisirha – il-kelma ġġib hekk – fil-kwalità tal-Onor. Tonio Fenech bħala Ministru tal-Finanzi.

L-AVUKAT AUSTIN GATT:  Iva.

ONOR. OWEN BONNICI:  L-Onor. Tonio Fenech sar Ministru responsabbli mill-Enemalta f’nofs il-leġiżlatura tal-2008.

L-AVUKAT AUSTIN GATT:  Iva, imma hu kien Ministru tal-Finanzi u allura kellu bżonn l-approvazzjoni tal-istruttura mingħandu.  Kien hemmhekk fejn speċi telgħulu u qal li ma jistax ikun.

ONOR. OWEN BONNICI:  U kemm kien hemm chairmen min-naħa tiegħek?
L-AVUKAT AUSTIN GATT:  Wara Tancred Tabone?

ONOR. OWEN BONNICI:  Iva.

L-AVUKAT AUSTIN GATT:  Alex Tranter.

ONOR. OWEN BONNICI:  X’kienet ir-raġuni għalfejn Tancred Tabone ma baqax Chairman ta’ Enemalta?

L-AVUKAT AUSTIN GATT:  Ir-raġuni li tani kienet li hu ma jdumx iktar minn sentejn.  Fil-fatt fil-WSC hekk kien dam.

ONOR. OWEN BONNICI:  Jiġifieri qed tgħidli li fil-bidu nett kien qallek li hu jagħmel sentejn u daqshekk?

L-AVUKAT AUSTIN GATT:  Le, meta ġie biex iġedded, qalli biex ma ninnominahx għax ma riedx inkompli.  Qalli li hu jagħmel one term u daqshekk.

ONOR. OWEN BONNICI:  Kif ħadtha inti?

L-AVUKAT AUSTIN GATT:  Normali. Jien pjuttost kont inbiddel chairmen.

ONOR. OWEN BONNICI:  Imbagħad kif mort għal Alex Tranter?

L-AVUKAT AUSTIN GATT:  Lil Alex Tranter ma kont nafu assolutament xejn.  Kien hemm rakkmandazzjoni ta’ tlieta minn nies minn areas separati – hu kien diġà fuq il-bord, però ftit li xejn kelli x’naqsam miegħu – u deherli li kellu jkun persuna tajba.  Sempliċi daqshekk.

ONOR. OWEN BONNICI:  X’tgħidli dwar l-assessment tiegħu?

L-AVUKAT AUSTIN GATT:  Naħseb li kien chairman tajjeb.  Qed ngħid hekk għax jien inħobb chairmen li mhumiex hands on.  Chairmen li jindaħlu lill-management, fl-opinjoni tiegħi huwa ħażin, u Alex Tranter kien jifhem li din m’għandux jagħmilha.

ONOR. OWEN BONNICI:  Il-mudell tiegħek ta’ chairman huwa mudell ta’ xi ħadd li josserva dak li huwa mitlub minnu mil-liġi u jħalli l-management imbagħad f’idejn is-CEO.

L-AVUKAT AUSTIN GATT:  Żgur li hu m’għandux jidħol fil-management.  Chairman għandu r-responsabilità tal-bord u r-responsabilità tal-istrateġija u l-policy tal-bordijiet tiegħu.  Anke fil-privat hekk isir.  Jien, l-iktar ħaġa li ddejjaqni fil-privat, hija proprju li hemm taħwida sħiħa bejn is-CEO u min jippresedji.  Ħafna drabi jippresedji s-CEO.  Dan huwa ħażin għax m’għandekx bilanċ.  Jekk ikollok CEO sejjer ħażin min se jwaqqfu?  Jekk għandek chief financial officer sejjer ħażin min se jwaqqfu?  Għalhekk huwa tajjeb li jkun barra.  Imma dawn huma teoriji.

ONOR. OWEN BONNICI:  Inti ġejt appuntat fl-2003, fl-2008 erġajt ġejt elett u erġajt ingħatajt l-inkarigu tal-Enemalta.  Naqblu?

L-AVUKAT AUSTIN GATT:  Iva.

ONOR. OWEN BONNICI:  Bl-istess riżerva li għamilt fil-bidu, tista’ tgħidilna x’kienu l-miri li dderiġiek il-Prim Ministru meta tak l-inkarigu?

L-AVUKAT AUSTIN GATT:  F’dak l-istadju l-miri kienu li rridu naġġustaw it-tariffi.  Kien il-perjodu fejn il-prezz taż-żejt kien beda jisplodi – eventwalment spiċċa bil-prezz ta’ bejn $138 u $142 dollaru – u t-tariffi kienu nsostennibbli.  Dik kienet żgur il-ġlieda l-kbira li kien hemm.

ONOR. OWEN BONNICI:  Jiġifieri from day one kellek direzzjoni li għandek sitwazzjoni fejn it-tariffi jridu jogħlew.  Hux hekk?

L-AVUKAT AUSTIN GATT:  Fil-fatt, naħseb qabel l-elezzjoni tal-2008 konna għamilna l-ewwel aġġustament.  Mingħalija s-surcharge iddaħlet fl-2007, imbagħad meta erġajna tlajna fl-2008, ridna nbiddlu s-surcharge u nagħmluha permanenti fit-tariffi u jekk niftakar sew kienu saru xi żewġ divisions oħra.

ONOR. OWEN BONNICI:  Imma s-surcharges għolew pari passu ma kemm għola ż-żejt, jew għolew iktar milli għola ż-żejt?

L-AVUKAT AUSTIN GATT:  Inqas.
ONOR. OWEN BONNICI:  Ċert?

L-AVUKAT AUSTIN GATT:  100%.  Jekk trid nibagħtlek l-istudji, nibagħthomlok.  Ġib lil Mark Bamber ta’ KPMG...  

ONOR. OWEN BONNICI:  Is-Sur Keith Mercieca mill-NAO għamel eżerċizzju dwar dan.

L-AVUKAT AUSTIN GATT:  Jien rajtu dak l-eżerċizzju u ma kkonkludiex hekk.

ONOR. OWEN BONNICI:  X’għandek xi tgħid fuq l-eżerċizzju?

L-AVUKAT AUSTIN GATT:  Huwa eżerċizzju tajjeb.

THE CHAIRMAN:  Dr. Gatt naf għalxiex qed tirriferi, imma peress li dan qed ikun transcribed xtaqtek tispeċifika għalxiex qed tirriferi meta qed tgħid “dak rajtu”?

L-AVUKAT AUSTIN GATT:  Għall-aħħar rapport li ġie ppreżentat mill-NAO lil dan il-Kumitat dwar il-comparatives.  Fil-fatt dak l-eżerċizzju proprju juri li ħlief għal perjodu żgħir, it-tariffi ma kenux ilaħħqu.  Però mhux dak il-punt.  (Interruzzjonijiet)   Nistgħu nibqgħu nargumentaw fuq dawn l-affarijiet, però l-aħjar persuna li tinterroga fuq dawn l-affarijiet u li jista’ jagħmillek lectures u jdumlek hawn kemm trid u kemm jogħġbok huwa Mark Bamber, li huwa wieħed mill-partners ta’ KPMG li ħadem studji kontra studji u jista’ jagħti kull spjega li hemm bżonn dwar dan il-lat tekniku.

ONOR. OWEN BONNICI:  Mela allura kellek mill-ewwel direzzjoni jew l-understanding li hemm il-kwestjoni tat-tariffi li trid tiġi tackled.

L-AVUKAT AUSTIN GATT:  Hekk hu.

ONOR. OWEN BONNICI:  Ladarba kienu żdiedu t-tariffi fl-2007, għalfejn l-ewwel ħaġa wara li ġejt mill-ġdid konfermat bħala Ministru, fuq l-aġenda kellek iż-żieda fit-tariffi?

L-AVUKAT AUSTIN GATT:  Żewġ raġunijiet; waħda kienet li rridu naqilbu surcharge into a tariff biex ma jkollokx surcharge li hija temporanja, u oħra għax il-prezz taż-żejt kien baqa’ tiela u kien previst li jibqa’ tiela.

ONOR. OWEN BONNICI:  Imbagħad jidhirli li fl-2010 inti ma bqajtx Ministru responsabbli mill-Enemalta.  

L-AVUKAT AUSTIN GATT:  Hekk hu.

ONOR. OWEN BONNICI:  Tispjegalna ftit your side of the story?

L-AVUKAT AUSTIN GATT:  Kellkom lill-Prim Ministru hawnhekk!  Il-Prim Ministru kellu jirrispondi din id-domanda mhux jien.

ONOR. OWEN BONNICI:  Jien qed nistaqsik kif għextha inti.

L-AVUKAT AUSTIN GATT:  B’kalma kbira.

ONOR. OWEN BONNICI:  M’iniex qed ngħid li kont eċitat.  Qed nistaqsik kif għextha, fis-sens li huwa normali li wieħed jistaqsi kienx hemm xi raġuni għalfejn saret iċ-ċaqliqa.

L-AVUKAT AUSTIN GATT:  Fil-karriera ta’ 15-il sena li għamilt bħala Ministru, ma nafx kemm-il dekasteru kelli.  Jiġifieri tkun darba fuq ħaġa, imbagħad fuq ħaġ’oħra.  Hija parti mill-ħajja.  Kien hemm reshuffle u l-Prim Ministru ddeċieda hekk.  Probabbilment kont xebbajtu kif xebbajt lil ħafna nies!

ONOR. OWEN BONNICI:  Forsi tgħidilna ftit ir-raġuni.

L-AVUKAT AUSTIN GATT:  Żgur li m’iniex se ngħidlek x’għadda bejni u l-Prim Ministru.

ONOR. OWEN BONNICI:  U lanqas irrid inkun naf, imma forsi tista’ tagħtina togħma tar-raġuni li ġablek.

L-AVUKAT AUSTIN GATT:  Li kieku tgħidli kif nassumi li rraġuna, ngħidlek li kont għamilt dak li qabbadni biex nagħmel għax konna ħriġna t-tariffi l-ġodda u kont għamilt biżżejjed bħala Ministru.  Hekk nimmaġina għalkemm seta’ rraġuna mod ieħor.  Però nassigurak li rqadt tajjeb ħafna billejl!  L-argument kien one less mhux one more!

ONOR. OWEN BONNICI:  Meta kien hemm dik ir-reshuffle dak iż-żmien kien hemm min staqsa għaliex.  X’kienet ir-raġuni?

L-AVUKAT AUSTIN GATT:  Kellek il-golden opportunity li kellek lill-Prim Ministru hawnhekk!

ONOR. OWEN BONNICI:  Stajsejtu u tana r-raġuni li dak iż-żmien kien ftit wara li daħlet il-munita ewro, l-Enemalta kienet ta’ piż finanzjarju fuq il-Gvern u allura l-prijorità kienet waħda finanzjarja.  Dan x’qal il-Prim Ministru.

L-AVUKAT AUSTIN GATT:  M’hemmx aħjar milli jgħidlek hu.

ONOR. OWEN BONNICI:  X’intqal privatament bejnietkom frankament mhuwiex affari tiegħi, però...

L-AVUKAT AUSTIN GATT:  La qalu l-Prim Ministru allura nikkonferma li dan il-kliem inqtal.  Nikkonferma li hekk kien.

ONOR. OWEN BONNICI:  Meta ġejt għall-handover lill-Ministru ta’ warajk – ma nippretendix li tgħidilna x’inqtal, mhux affari tiegħi – x’kienu l-prijoritajiet li għaddejtlu fejn tidħol l-Enemalta?

L-AVUKAT AUSTIN GATT:  Ovvjament ma rreżistejtx li ngħidlu li kellu bżonn aktar nies u li kellu bżonn jimpjega aktar nies.  Ma stajtx ma ngħidhielux, opportunità bħal dik!  Imbagħad għedtlu li he needed a solution kif se jiffinanzja d-dejn u kellimtu wkoll fuq il-proġetti li kellna mibdija li kienu l-interconnector u BWSC.  Kien hemm ukoll il-long term tal-gass, però dak ma kienx għal dak il-perjodu.  F’dak il-perijodu kellna on the table il-kunklużjoni ta’ BWSC u l-interconnector.  Semmejtlek biss il-major għax imbagħad kien hemm il-human resources, il-health and safety u l-IT li kienu lura ħafna.  

ONOR. OWEN BONNICI:  Meta tħares lura fl-operat tal-Enamalta fi żmien li kont Ministru, kważi seba’ snin, hemm affarijiet li xtaqt tagħmel u ma għamilthomx?

L-AVUKAT AUSTIN GATT:  Mhux dejjem ikun hemm!

ONOR. OWEN BONNICI:  X’inhuma?

L-AVUKAT AUSTIN GATT:  Daqskemm ma xtaqtx nagħmel affarijiet il-qorti!

ONOR. OWEN BONNICI:  Hemm ħafna x’tagħmel hemm!

L-AVUKAT AUSTIN GATT:  Uh!  Ma tispiċċa qatt!  Forsi xi darba tkun minfloki inti u joqogħdu jistaqsu lilek!

ONOR. OWEN BONNICI:  Bil-qalb kollha!  Dr. Gatt, ma ninsewx li qed nitkellmu fuq perjodu fejn hemm nies li ammettaw u qalu taħt ġurament, jew għax ingħataw proklama, li hemmhekk kien hemm il-korruzzjoni għaddejja.  Illum nafu li kien hemm korruzzjoni għaddejja fi żmien meta inti kont Ministru.  Dik hija xi ħaġa li ħadd ma jista’ jdur magħha u qiegħda hemmhekk.  F’dan id-dawl qed nistaqsik dwar meta tħares lura tarax li kien hemm affarijiet li stajt għamilthom differenti.

L-AVUKAT AUSTIN GATT:  Kien hemm affarijiet li misshom saru u ma sarux, kien hemm affarijiet li xtaqt li lħaqna għamilnihom u ma lħaqniex, u kien hemm affarijiet li with hindsight kont nagħmilhom differenti.  Però ma npoġġix rasi taħt il-mannara li billi kont nagħmel dawn l-affarijiet kollha ma kienx jiġri dak li ġara, għax naqra ftit stejjer bħalissa, bl-affarijiet kollha, bil-kontrolli kollha li hemm, xorta jkollok dawk l-affarijiet.  Kullimkien.

ONOR. OWEN BONNICI:  Illum qed tisma’ b’xi każijiet ta’ korruzzjoni fl-Enemalta?

L-AVUKAT AUSTIN GATT:  Le, f’postijiet oħra qed nisma’.

ONOR. OWEN BONNICI:  Korruzzjoni?

L-AVUKAT AUSTIN GATT:  Jew fejn tassumi li hemm.  Nassumi li l-gazzetti taqrahom daqsi.  Għandi bżonn noqgħod insemmi l-każijiet?

ONOR. OWEN BONNICI:  Mhux aħjar?  Hemm xi każijiet fejn hemm korruzzjoni għaddejja?

L-AVUKAT AUSTIN GATT:  Fejn wieħed jista’ jassumi li...

ONOR. OWEN BONNICI:  Qed tirriferi għal ta’ Gaffarena jiġifieri?

L-AVUKAT AUSTIN GATT:  Waħda minnhom.  Qabel kien hemm ukoll tal-Premier...

ONOR. OWEN BONNICI:  Qed tgħid li kien hemm il-korruzzjoni f’tal-Premier?

L-AVUKAT AUSTIN GATT:  Hemm affarijiet strambi.  Ħafna nies hekk jaħsbu.

ONOR. OWEN BONNICI:  Taf li saru audits?

L-AVUKAT AUSTIN GATT:  Iva.

ONOR. OWEN BONNICI:  Fil-każ tal-Premier taf li għaddejja investigazzjoni?

L-AVUKAT AUSTIN GATT:  Iva, naf.

ONOR. OWEN BONNICI:  Qed titkellem fuq dan kollu meta fi żmienek kien hemm l-iktar korruzzjoni lampanti, ippruvata, nies tressqu l-qorti, nies ammettew u ngħataw proklama?!  Jiġifieri twieġeb billi tgħid li hemm każijiet oħrajn?

L-AVUKAT AUSTIN GATT:  Issa tikkwotanix ħażin!

ONOR. OWEN BONNICI:  M’iniex se nikkwotak ħażin.  Qiegħed quddiemek hawn u qed inħarsu lejn xulxin.

L-AVUKAT AUSTIN GATT:  Jien ma qabbilt lil ħadd ma’ ħadd.

ONOR. OWEN BONNICI:  Mela għidli ftit.

L-AVUKAT AUSTIN GATT:  Jien kulma għedtlek hija sempliċi ħafna: li jkollok kemm ikollok kontrolli ma jfissirx li ħa taqta’ l-korruzzjoni.  U għandna eżempji biżżejjed, kemm Malta kif ukoll barra minn Malta.  Fl-iktar postijiet fejn jikkontrollaw affarijiet, semmi l-Ingilterra, il-Ġermanja u anke l-Amerika jekk hemm bżonn, xorta ssir il-korruzzjoni.  Jiġifieri ma rridu nilludu lil ħadd li aħna xi supermen u xi darba se tinqata’ l-korruzzjoni mid-dinja għax il-korruzzjoni minnha nnifisha tkun.  Dan lanqas b’xi mod ma jiġġustifika l-fatt li l-Minuti ma kenux jinkitbu, pereżempju.  Però l-argument tiegħi huwa ftit differenti minn hekk, fis-sens li billi tikteb il-Minuti ma jfissirx li l-korruzzjoni ma sseħħx u lanqas tagħmilha iktar faċli li taqbadha.

ONOR. OWEN BONNICI:  Però jekk ma tiktibhomx, qed tistieden l-inkwiet.  Hux hekk?

L-AVUKAT AUSTIN GATT:  Fil-livell ta’ korruzzjoni, sinċerament niddubita kemm hu hekk.  Ħalli nerġa’ nġib l-istess eżempju li semmejt inti.  Il-Land Department għandu proċeduri miktubin.  Jiġifieri inti sserraħ moħħok li qatt ma saret korruzzjoni fil-Land Department?  Billi għandek il-proċeduri miktubin?

ONOR. OWEN BONNICI:  X’tagħmel allura?  Ittajjarhom barra mit-tieqa?

L-AVUKAT AUSTIN GATT:  Le, naqblu li għandhom ikunu miktubin, jiġifieri tutto premesso; m’iniex qed niddiskuti dan.  Dak kien ħażin u misshom inkitbu u l-Minuti misshom inżammu suret in-nies u l-laqgħat misshom żammew il-karti b’mod tajjeb.  Jiġifieri m’għandi ebda dubju li hemmhekk naqblu u nagħtik ir-raġun, però jien qed ngħidlek li minkejja li jkollok dan kollu, xorta jkun hemm korruzzjoni għax il-korruzzjoni minnha nnifisha, u inti taf daqsi, mhijiex kwestjoni ta’ karti miktubin imma ħafna drabi hija eżerċizzju ta’ diskrezzjoni.  U hawn huwa d-diffiċli tagħha.  Kull pajjiż għandu s-sistemi tiegħu, jipprova jaqbad kemm jiflaħ, però f’każijiet xorta terġa’ tirrikorri.  L-isfortuna hi li aħna l-politiċi ħafna drabi – jien ex politiku – nilagħbu l-logħba tal-gallarija u nwaħħlu fil-partit l-ieħor, imbagħad  meta nkunu fl-oppożizzjoni jibdew inwaħħlu fina.  U minflok tiġġieled il-korruzzjoni u tara fejn qiegħda l-brimba, ħafna drabi noqogħdu nattakkaw lil xulxin għax hekk jaqbel politikament.

ONOR. DEBORAH SCHEMBRI:  Dr. Gatt, meta kont qed titkellem fuq il-Minuti, eċċ, għedt illi kienu kont taf bihom, kont tgħidilhom u toħroġ direttiva ministerjali.  Il-fatt li inti qed tgħid li kellek il-poter li tagħmel dawn l-affarijiet u m’għamilthomx, ma teħux responsabilità?  Ir-responsabilità ma teħodha qatt?  Jien napprezza ħafna li inti bniedem intelliġenti u qatt ma kelli dubju dwar dan, u kważi niddiżappunta ruħi nisimgħek tgħid li din ma xammejthiex.  Illum li m’intix fil-politika xxomm l-affarijiet, u l-ikbar skandlu – li inti sejjaħtlu “inċident” – li kien taħt imnieħrek, qed tgħidilna li ma kontx taf bih.  Jien qiegħda niġi fid-dubju jekk għandix nemmen jew jekk għandix jiddispjaċini li mingħalija li kont iktar ġurdien xiħ milli ħsibtek.  Imma xorta nibqa’ mbellħa, u naħseb li bħali hemm ħafna nies hemm barra li jgħidu – jien xbajt nismagħha – li dan kapaċi jiżloq minn kollox u din qed jiżloq minnha.  Jien għad irridek tikkonvinċini li m’intix qed tagħmel hekk, għax qed tgħidilna affarijiet li kienu taħt il-poter tiegħek u stajt tagħmel xi ħaġa dwarhom imma m’għamiltx, imbagħad tgħidilna li l-bord kellu jagħmilhom, jew il-bord missu ħa ħsieb li jagħmel il-Minuti.  Imma at the end of the day inti kont il-Ministru.  Allura inti qatt ma inti responsabbli?  Skużani, ma rridx inkun...  Issa qed nisimgħek bil-kwiet u qed ngħid: dan ir-raġel li fi 15-il sena kellu “tant”-il portafoll, fejn kienet ir-responsabilità tiegħu?  Kont responsabbli jew le?

L-AVUKAT AUSTIN GATT:  Onor. Schembri, diġà spjegajt li l-liġi tispeċifika fejn qiegħda r-responsabilità!  Allaħares ministru ma jagħtix kas il-liġijiet!  Almenu naħseb li s’hemm ilkoll naqblu.

ONOR. DEBORAH SCHEMBRI:  Imma responsabilità ministerjali mhijiex kwestjoni ta’ liġi u kwestjoni ta’ inti direttament involut.  Responsabilità ministerjali tmur oltre minn hekk.  Responsabilità ministerjali tfisser li inti għandek il-poter li tagħmel infrastruttura ta’ kif jaħdmu l-affarijiet biex, fost l-oħrajn tipprevjeni l-korruzzjoni.  That is where responsibility lies, minbarra affarijiet oħra.  Jiġifieri it goes beyond the letter of the law.  Jiġifieri inti li kont Ministru ta’ ħafna esperjenza f’ħafna ministeri differenti, ma tħossx li hawnhekk inqast?  Imkien ma nqast inti f’din il-ħaġa?  Dan li nixtieq nistaqsi.

L-AVUKAT AUSTIN GATT:  Iva, ma inqast imkien, għar-raġuni sempliċi li jien ma kontx a konoxxenza tal-fatt li l-proċeduri ma nkitbux.  L-aħħar ħaġa li ministru jmur jistaqsi hija jekk humiex qed jiktbu l-Minuti u jekk humiex qed iżommu l-karti sew!  Dik hija l-aħħar ħaġa li jmur jistaqsi!

ONOR. DEBORAH SCHEMBRI:  Jien m’għedtlekx li inti għandek tikteb il-Minuti!

L-AVUKAT AUSTIN GATT:  Onor. Schembri, ħa nispiċċa nirrispondi.  Nerġa’ ngħid li lili ħadd ma qalli u allura tant naqbel miegħek li għedtlek illi kieku qaluli kont nagħti direttiva ministerjali għax il-poter li kelli bil-liġi u bil-Kostituzzjoni – u m’hemmx teoriji oħra ħlief il-Kostituzzjoni u l-liġi – hi li nagħti direttiva ministerjali.  Nerġa’ ngħid illi kieku kont naf kont nagħti direttiva ministerjali, imma la ma kontx naf bil-fatt, ma nistax...

ONOR. DEBORAH SCHEMBRI:  Jien m’iniex qed ngħidlek għax kont taf jew ma kontx taf, jien qed ngħidlek li kien fil-poter tiegħek, u huwa fil-poter ta’ kull ministru, li jagħmel strutturi li bihom ikun jaf ċerti affarijiet u jkollu idea ta’ x’qed jiġri biex ċerti affarijiet ma jsirux.  Dan kien jaqa’ fair and square taħt ir-responsabilità ministerjali tiegħek.  Meta l-Onor. Owen Bonnici staqsik jekk kontx tagħmel affarijiet differenti, int għedt li kien hemm affarijiet li misshom saru u ma sarux, mhux li missek għamilthom.  Allura min kellu jagħmilhom dawn l-affarijiet?  Meta inti, looking back, qed tgħidlu li kien hemm affarijiet li misshom saru u ma sarux, qed tirriferi għalik jew qed tirriferi għal ħaddieħor?

L-AVUKAT AUSTIN GATT:  Id-domanda kienet wide open: x’kont nagħmel differenti jew xi xtaqt nagħmel bħala Ministru li m’għamilthiex?  Jien hemmhekk kont qed nirriferi l-ewwel nett għall-kwestjoni tat-tariffi li ma jmissniex indirizzajniha so late in the day imma jmissna ndirizzajniha qabel u b’mod differenti, 100% - dejjem qed ngħid l-opinjoni tiegħi – u l-istruttura kellha tiġi msaħħa ħafna, ħafna qabel għax kienet trid tagħti input dirett fuq it-tħaddim tal-Enemalta...

ONOR. DEBORAH SCHEMBRI:  Minn min kellha tiġi msaħħa?  Qed tgħid li kellha tiġi msaħħa, meta hu staqsik direttament x’kont tagħmel inti.  Kellha tiġi msaħħa minnek?

L-AVUKAT AUSTIN GATT:  Din diġà rrispondejtha xi tliet darbiet u rrispondiha l-Onor. Bonnici.  Aħna għamilna proposta ta’ tisħiħ li m’għaddietx mingħand il-Ministru tal-Finanzi.  Aħna stajna naħdmu b’dak li tana l-Ministru tal-Finanzi.  Punto.  Kellkom lill-Onor. Tonio Fenech hawnhekk u kkritikajtuh fuqha, imma dik hija r-realtà.

ONOR. DEBORAH SCHEMBRI:  Jiġifieri meta inti qed tgħid – jien qed nipprova nifhem – li kien hemm affarijiet li jmisshom saru u ma sarux, qed tirriferi għall-affarijiet li missu għamel l-Onor. Tonio Fenech?

L-AVUKAT AUSTIN GATT:  Me mhux missu għamel hu.  Kien hemm prijoritajiet tal-Finanzi u kien hemm prijoritajiet tagħna.  Jekk dawn ma jikkombaċċjawx, b’xi mod jew ieħor trid toħroġ soluzzjoni, u s-soluzzjoni li nstabet kienet dik.  Ma kenitx l-ideali mil-lat tagħna, imma kienet l-ideali mil-lat tal-Finanzi.  So?!   That’s part of life!

ONOR. DEBORAH SCHEMBRI:  Kien hemm affarijiet li missek għamilt int, bħala Ministru,  u m’għamilthomx?  

L-AVUKAT AUSTIN GATT:  Li kieku kont naf b’din tan-nuqqas  ta’ proċeduri żgur li kont nimponi li ssir għax ma kenitx diffiċli biex issir.  Hemm l-eżempju tal-General Contracts Committee; taqbad lilhom u taddattahom, ma tridx tikteb kollox mill-ġdid.  Jiġifieri assolutament ma kienx ikolli diffikultà kieku kont naf biha, però jekk ma kontx nafx biha, ma tistax tgħidli li jien inqast għax ma kontx nafx biha!  Hawnhekk qed nitkellmu dwar proċeduri ta’ kumitat li kien ilu hemm ma nafx hemm.  Sinċerament jien qatt ma staqsejt jekk kumitat għandux proċeduri bil-miktub.  Hija l-aħħar ħaġa li tgħaddili minn rasi!  Int ma tassumiex li l-Minuti ta’ kull laqgħa jinkitbu?  Dik hija n-normalità u allura jekk tmur tistaqsi jekk humiex iżommu Minuti...  It doesn’t even occur to you, it’s so obvious!  Fejn żgur li xtaqt nagħfas ħafna iktar, però l-problema kienet waħda finanzjarja, kien l-IT systems.  Jien ma sibt xejn.  Sibt computers li s-sell by date tagħhom kienet ilha li għaddiet!  Minkejja dan spiċċajna biex qlibna l-metering system kollha għal waħda elettronika, bl-għajnuna tal-IBM u bl-għajnuna tal-MITTS.  Dażgur li tkun tixtieq li dawn l-affarijiet għamilthom ħafna qabel jew ħafna aħjar, però it takes time to do these things.  Dik hija l-problema.  

ONOR. OWEN BONNICI:  Wara li spiċċajt mill-politika kellek laqgħat mas-Sur George Farrugia?

L-AVUKAT AUSTIN GATT:  Ma tarax!  Mhux mas-Sur George Farrugia biss imma  ma’ ħadd li għandu x’jaqsam b’xi mod mal-politika.  Assolutament, le!  Dik hija parti mill-ħajja sabiħa ta’ bniedem pensjonant.

ONOR. OWEN BONNICI:  Jiġifieri ma kellekx xi laqgħa jew xi inkontri ma’ xi ħadd li xehed hawnhekk quddiem dan il-Kumitat?

L-AVUKAT AUSTIN GATT:  Ma nafx min xehed.

ONOR. OWEN BONNICI:  Kif ma tafx?

L-AVUKAT AUSTIN GATT:  Diġà għedtlek, jien ma noqgħodx insegwi kull waħda hawnhekk.  Semmili u ngħidlek, imma b’mod ġenerali assolutament ma ltqajt ma’ ħadd li b’xi mod għandu x’jaqsam...  Issa ma rridx neseġera għax jekk ikun għaddej l-Onor. Zammit Dimech...  Anke lilek kont waqqaft u sellimtlek, imma f’dan is-sens biss.

ONOR. OWEN BONNICI:  U smajtek tgħidli hello għax il-garġi...

THE CHAIRMAN:  Ma jidhirx li hawn aktar domandi għalhekk nirringrazzjak, Dr. Austin Gatt, u ngħidlek li tista’ tirtira.

L-AVUKAT AUSTIN GATT:  Grazzi.

THE CHAIRMAN:  Nixtieq ninforma lill-Kamra li n-naħa tal-Oppożizzjoni m’għandhiex iktar xhieda xi tressaq quddiem dan il-Kumitat.

ONOR. OWEN BONNICI:  Issa jmiss lin-naħa tal-Gvern sabiex tinnomina xhud u se nikkonsulta mal-kollegi tiegħi.

THE CHAIRMAN:  Mela dan il-Kumitat qed jiġi aġġornat għal data oħra li titħabbar iktar tard.

ONOR. OWEN BONNICI:  Mr Chairman, xtaqt nagħmel punt ta’ kjarifika.  Jien għadni kif rajt ir-rappurtaġġ ta’ The Malta Independent fejn qed jingħad li I took umbrage għal min hawnhekk għażel li jagħmel kawża kostituzzjonali.  I did not take umbrage.  Fil-fatt inti, Sur President, kont hawnhekk miegħi.  Jien, speċjalment bħala Ministru għall-Ġustizzja, do not take umbrage għal ħadd li jagħmel kawżi kostituzzjonali, eċċ.  Jien sempliċement qed nirrimarka dwar dan għax ma rridx li niġi kkwotat f’xi kawża kostituzzjonali.

THE CHAIRMAN:  Nikkonferma dan li għadu kemm qal il-Ministru.  Forsi niġbdu l-attenzjoni ta’ min għamel dan ir-rapport biex jirregola ruħu u jekk hemm bżonn jista’ anke jisma’ r-recording li huwa online.

ONOR. OWEN BONNICI:  Nirringrazzjak.

THE CHAIRMAN:  Dan il-Kumitat qed jiġi aġġornat għal data oħra, potenzjalment sa bħal lum ġimgħa meta l-Parlament ikun qed jaġġorna għar-recess tas-sajf, però se jkun hemm kommunikazzjoni bejn iż-żewġ naħat, u allura tkunu nfurmati għax l-aġenda toħroġ online kif dejjem isir.  Għalissa grazzi u l-lejl it-tajjeb lil kulħadd.

Fit-8:05p.m. il-Kumitat aġġorna.

